
NAMMINERSORNERULLUTIK OQARTUSSAT   GRØNLANDS HJEMMESTYRE – GREENLAND HOME RULE

Landsstyremedlemmet
Ministry of Industry, Labour, Vocational Education and Training
The Minister

 
Inatsisartunut ilaasortaq Lene Knüppel, Demokraatit (MAANI)
 

Inatsisartunut ilaasortap Lene Knüppel-ip 30. maj 2008 § 36 malillugu 
apeqquteqaataanut akissut

Naalakkersuisut  2006-imi  Kalaallit  Nunaanni  ilinniartut  najugaqarfiisa 
pilersaarussiornerat suliaraat. 

Pilersaarummi siunertaavoq makku erseqqissaatigissallugit:
• Ilinniartut najugaqarfiinik pisariaqartitsineq
• Maannamut  ilinniartut  najugaqarfiisa  nutarterneqarnissaannut 

pisariaqartitsineq
• Ilinniartut  najugaqarfiisa  sanaqqinneqarnissaannut 

pilersinneqarnissaannullu pisariaqartitsineq
• Ilinniartut  najugaqarfiisa  pioreersut  nutarterneqarnissaannut 

aamma/imaluunniit  sanaqqinneqarnissaannut  aningaasartuutissatut 
missingersuusiat.

Qulaani  taaneqartut  tunngavilersorneqarput  immikkorluinnaq  ilinniagaqarnerup 
iliuuseqarfigineqarneranik,  tamatuma  inissaqartitsiniarneq  annerusumik 
pisariaqalersittussaammagu.

Naalakkersuisut  pilersaarutigaat  atuartut  ilinniartullu  atugarisaasa  suli 
pitsaanerulersinneqarnissaat  nutaanik  ilinniartunut  inissialiornikkut,  kiisalu 
ilinniartut  ineqarfiisa  pioreersut  nutartertuarnissaat.  Tassungalu  tunngatillugu 
erseqqissartariaqarpoq,  uani  pineqarmata  ilinniagaqarnermut  iliuutsinut 
aningaasaliissutaasunut  tamakkiisumik  tulleriinnilersuinissaq  immikkoortumullu 
tassunga  pilersaarusiami  nutarterinissamut  nutaaliornissamullu  taamanikkut  kr. 
163,56  mio.  pisariaqartinneqarput,  taamaammallu  aningaasat  agguataarneranni 
silaannaap  pissuserisaanut  naleqqussaaneq  aningaasaliissutit 
tulleriinnilersorneranni pingaarnerpaatinneqarsimalluni.   

Immikkoortup  pilersaarusiornerani  tulleriinnilersuinissaq  suliarineqarsimavoq, 
taamaalilluni  suliassat  agguataarneqassammata  aamma  ukiumut 
aningaasaliissutaasartut  aningaanut  inatsimmi  missingersuusiorfinni 
missingersuutaasunut naleqqussarneqarlutik. 

12. juni 2008
Sags.nr. 
Dok.nr. 

2005-imiit 2008-mut 
Kontomi  pingaarnermi  84.40.15-imi  aningaasaliissutaasut,  atuinerit  il.il. 
takussutissiornerat  ilanngullugu  naatsorsuiffiusimasoq  bilagitut  akissummi 
ilanngunneqarpoq.  Takussutissiap  naatsumik  oqariartuutigaa,  katillugit  335 
millioner  kroner  missaanni  aningaasaliissutigineqarsimasut  Kalaallit  Nunaanni 
tamarmi  2005-imiit  2008-mut  ilinniartut  ineqarnerannut,  aningaasaliissutaasullu 
ilaat nutarterinermut atorneqartussaallutik.  

Qaanaaq
Illut  marluk  maannakkut  sananeqarput  ilinniartunut  inigitinneqartussat 
naatsorsuutigineqarporlu  taakku  2008  ukiakkut  atorneqarsinnaasunngorlugit 
tunniunneqarumaartut.  Illup aappaa najugaqarfittut  atorneqartussaavoq aappaalu 
atuartitsiviussalluni.

Aasiaat
Pilersaarutaavoq, Aasianni ilinniartut najugaqarfissaat nutaat 40-t august 2008-imi 
tunniunneqariarpata,  Aasianni  ilinniartut  ineqarfigisaat  pioreersut  tulleriiaarineq 
malillugu nutarterneqalissasut. 

§ 36 malillugu apeqquteqaammi ilinniartut inaat GU Aasiannit atorneqartut pillugit. 
Illorsuit taakku nutaanngortittariaqakkatut nalilerneqarput naatsorsuutigineqarporlu 
2011-imi  piiarneqassasut,  ilinniagaqalersut  marloriaataasut  ilinniarnertik 
naammasseriarpassuk, GU Aasiaat aqqutigalugu ilinniagaqartut eqqarsaatigalugit. 
Illorsuit  taakku  piiarneqarnissaasa  tungaannut  pisariaqavissuinnartigut 
iluarsartuussisoqartassaaq. 

Periarfiusinnaagaluarpoq  maannakkut  piiarneqareersinnaasut, 
taamaattoqassappalli  kinguneriinnartussaavaa  inissiat  amerlaqataat 
amigaataalersussaammata, maannakkullu allatigut ilinniartunut inissiivissaqarani. 

Kangaatsiaq
Illut  marluk  sananeqarput  ilinniartunit  najugaqarfigineqarumaartut, 
naatsorsuutigineqarporlu  2008  ukiakkut  atorneqarsinnaasunngorlugit 
tunniunneqarumaartut.  Illup  aappaa  ilinniartut  najugaqarfiattut  aappaalu 
atuartitsivittut atorneqartussaapput.  

Sisimiut
Tamaani  ilinniartunut  inissiat  72  2007-imi  2008-milu  pilersinneqarput.  Piffissallu 
tamatuma nalaani pilersaaruteqartoqarpoq ingeniørinngorniat ineqarfissaat 36-nik 
ineerartalik  pilersaarusiorneqarpoq  aningaasaateqarfiit  namminersortut 
aningaasalersugassaat. 

Nuuk
Nuummi  ilinniartunut  inissiat  nutarterneqarnerat  ingerlaqqippoq,  nutaamik 
nalilersuisoqarluni,  tassami  Nuummi  ilinniartunut  inissianut  nutaanut 
nutarterinissamullu  aningaasaliissutaasimasut  amerlanerpaat  Hotel  Nuuk-p 
pisiarineqarneranut atorneqarsimammata. 

Qaqortoq
Rækkehus  Qaqortumiittoq  nutarterneqarpoq  ilinniartut  inissaannut  27-nut 
atuuttussanngorlugu,  naatsorsuutigineqarporlu  august  2008-imi 
tunniunneqarumaartoq.  Taassuma  saniatigut  inissiat  sisamat  marlunnik  initallit 
sananeqassapput B-165-imut "ilassutitut". Katillugit ineqarfiusussat 31-t. 

Qaqortumi  ilinniartunut  inissianik  amigaateqarnerujussuaq  pissutigalugu, 
naatsorsuutigineqarpoq  nutarterineq  aatsaat  2011-p  missaani 
aallartinneqarumaartoq,  tassanilu  aamma  marloriaammik 
ilinniartunngortoqarnissaa pissutaavoq. 

Nanortalik
2008-p  ingerlanerani  ineeqqat  16-it  ilanngunneqartussaapput  taamaaliornikkut 
tigusinnaasat naleqqussarneqartussaammata. 

Tasiilaq
Tassani  ilinniartut  inissaat  26-t  sananeqartussaapput,  taakkulu  2009-mi 
atorneqarsinnaanngortussaapput.  Pingaarnerutillugu  eqqarsaatigineqarput 
ilinniagaqarniartut meeraqareersut pisariaqartitaat naammassineqartussaammat. 

Ittoqqortoormiit
Tassani  illut  marluk  sananeqarnissaat  pilersaarutaavoq  ilinniartut 
najugaqarfissaattut 2009-mi atorneqalersinnaasut.

Danmark – Lyngby Tårbæk 
Namminersornerullutik  Oqartussat  Lyngby  Tårbæk-imi  ilinniartut 
inissialiuunneqarnissaannut  pilersaarusiornermut   300.000  kr-inik 
tapiissuteqarsimavoq  Sisimiuni  ingeniørinngorniat  ineqarfissaannut 
naapertuuttumik.  Tapiissutit  tunniunneqarput  piumasaqaatigalugu  ineeqqat  30-t 
Kalaallit  Nunaanniit  Danmarkimut  ingerlaqqiffiusumik  ilinniariartortunut 
atorneqassasut. 

2009 – ukiullu tulliuttut
April  2008-imi  immikkoortup  pilersaarusiorneqarnera  malitseqartinneqarpoq 
nalunaarusiap  "Nunap  tamakkerluni  ilinniartunut  inissianik  pisariaqartitsinerata 
atuarfiillu  siunissami  pisariaqartitassatut  naliliinerat"  takussutissiorlugu. 
Nalunaarusiami  tassani  kaammattuutit  Naalakkersuisut  2009-mut  aningaasanut 
inatsisissatut siunnersuusiaanni ilaatinneqassapput.  

Takussutissiat attuumassuteqartut www.nanoq.gl-imi aaneqarsinnaapput: 

• Immikkoortumut  pilersaarusiaq  ilinniartunut  inissiat  pillugit  2006-
imeersoq 

• Nuna  tamakkerlugu  ilinniartunut  inissiaqartitsinerup  inissisimanera 
kiisalu  atuarfiit  siunissamut  pisariaqartitanut  naliliinerat  - 
Suliarineqarsimasoq  Aningaasaqarnermut  Nunanullu  allanut 

Pisortaqarfimmit,  kiisalu  Inuussutissarsiornermut,  Suliffeqarnermut 
Inuussutissarsiutinullu Ilinniartitaanermut Aqutsisoqarfimmit april 2008 
suliarineqarsimasoq. 

• Ukiup affakkaartumik Inatsisartunut  nalunaarusiaasartut  immikkoortut 
pilersaarusiornerat  sumut  killissimanersoq  immikkullu 
ilinniagaqarnermut iliuuseqarneq 

Ikinngutinnersumik inuulluaqqusillunga

Siverth K. Heilmann
Naalakkersuisunut ilaasortaq

